3-қосымша
Тоталитарлық жүйе жеке халықтарды саяси қуғындалудың депортациялау, яғни күштеп жер аудару әдісін қолданды. Жер аударылған халықтар репрессия зардаптарының барлық түрін бастан кешірді. Ол жөнінде 1993 жылы 14 сәуірде қабылданған Қазақстан Республикасының «Жаппай саяси қуғын-сүргін құрбандарын ақтау туралы» заңында көрсетілді. Жекелеген халыктарға мемлекет тарапынан әртүрлі қысымдар қолданылды: күштеп қоныс аудару; арнайы қоныстарға орналастыру; күштеп жұмыс істету арқылы қүқықтарын шектеу; ұлттық ерекшеліктері жағынан мемлекетке өте қауіпті, сенімсіэ халықтар деп тану. 
КСРО-дағы жаппай қуғын-сүргін жылдарында 3 млн астам адам жер аударылды. «Сенімсіз халықтар» қоныстанған арнайы аудандар - солтүстік облыстар, Сібір, Орал, Орта Азия және Қазақ жері болды. Бұл халықтардың ең көп белігі Қазақ жері мен Сібірге қоныстандырылды. Қазақстан Республикасының Президенті Н.Ә. Назарбаев Қазақстан халықтары ассамблеясының IV сессиясында жасаған баяндамасында жер аударылғандардың саны 1 миллион 200 мың екендігі туралы дерек келтірді.
1938 жылғы қарашада Қиыр Шығыстағы корей ұлт ауданынан Қазақстанға 100 мыңнан астам адам көшіріліп әкелінді. Соғыс қарсаңында Қазақстанға 102 мың поляк күштеп әкелінген болатын. Еділ бойындағы Неміс автономиялық республикасы өмір сүруін тоқтатып, 360 мыңнан астам неміс Қазақстанға әкімшілік жолмен көшірілді. Соғыс жылдарында қалмақтар, ингуштар, шешендер, балқарлар, қырым татарлары осындай жағдайға ұшырады. 
Қазақ жеріне немістердің 38%-ы, шешен мен ингуштардың  83%-ы, кәрістердің 59%-ы, балқарлардың 55%-ы, қарашайлардың 58%-ы, гректердің 76%-ы, күрдтердың 62%-ы күшпен қоныс аударылды. Қоныстанушылар іс жүзінде Қазақстанның барлық облыстарына орналастырылды және ІІХК-нің мынадай нұсқауларын орындады: «құпия тапсырмалар бойынша шет мемлекеттің агенттерімен байланыс жасамау үшін «сенімсіз халықтарды» шекаралық аймақтарға орналастырмау»; «қашып кетпес үшін теміржолдардан алыс жерлерге орналастыру»; «бақылауға ыңғайлы болу үшін топтарымен орналастыру».
Жекелеген адамдарға немесе адамдар тобына ғана емес, бүкіл халыққа күдіктене қараған большевиктік билік иелері оларды соғыс кезінде жау жағына шығып кетеді деп ойлады. КСРО Мемлекеттік Қауіпсіздік Комитеті Басқармасының 1945 жылғы қазан айындағы жер аударылғандардың саны 2 млн 464 мыңға жуық адам болғанын айғақтайды.
ҚАЗАҚСТАНҒА КӨШІРІЛІП ӘКЕЛІНГЕН ХАЛЫҚТАР. 1941 жылдың соңында көшіріліп әкелінгендердің жалпы саны 386492 адамға жетті. Олардың 136,5 мыңы балалар болды. 1942 жылы Ресейдің түрлі облыстарынан республикаға 109 807 адам әкелінді.  
ҚАЗАҚСТАНДАҒЫ НЕМІС ЖӘНЕ ПОЛЯК ДИАСПОРАЛАРЫНЫҢ САНДЫҚ ӨСУІ. 1941-1948 жылдары аралығындағы неімстерді еріксіз көшіру басталды. 1941-1942 жылдары аралығында неміс диаспорасы 444005 адамды құрады. 1942 жылы қараша айында Саратов облысынан Қазақстанға 2014 поляк еріксіз көшіріліп әкелінді.
ҚЫРЫМ, КАВКАЗ ХАЛЫҚТАРЫН ЕРІКСІЗ КӨШІРУ. 1944 жылы мамырда Мемлекеттік Қорғаныс Комитеті Қырым түбегінен барлық қырымдық татарларды басқа жаққа көшіру туралы қаулы шығарды. Қырым татарларының көпшілігі Өзбекстанға, Қазақстанға қоныстанды. 1943-1944 жылдары Қазақстанға қалмақтар, шешендер, ингуштар, балқарлар, қырым татарлары, болгарлар, гректер, армяндар, күрдтер, әзірбайжандар келіп қоныстанды. 1943-1944 жылдары күштеп көшірумен Қазақстанға Солтүстік Кавказ халықтарының 507 мың өкілі қоныстанды. 1943 жылы желтоқсанында Қалмақ АКСР-і жойылды. Жергілікті тұрғындар КСРО-ның өзге аудандарына таратылды. 2268 қалмақ Қазақстанға келді.  1944 жылдың қарашасында Орта Азия республикалары мен Қазақстанға Грузиядан 110 мың месхеттік түріктер көшірілді. Соғыс жылдарында Қазақстан 1,5 млн адамды қабылдады.
[bookmark: _GoBack]Еріксіз көшіріліп әкелінген халықтар Қазақстанның түрлі кәсіпорындарында жұмыс істеді. Ембі, Қоңырат, Текелі кеніштері мен кәсіпшіілктерінде жүздеген депортацияланғандар еңбек етті. Соғыс аяқталған соң өмір біртіндеп қалпына келе бастады. Көшіп келгендер үй салды, балаларын мектепте оқытты. Көпшілігі Қазақстанда тұрақты тұруға қалып қойды. 

